
				ଏହି ପୃଷ୍ଠାଟି ସଂଶୋଧିତ ହୋଇନାହିଁ

ବୋହୂମାନେ ଲିପାପୋଛା କଲେ, ଝୋଟି ଦେଲେ, ଚାଉଳ ବିରି ବତୁରାଇଲେ, ଦୂବ ସାତଗୋଟି କଲେ, ହଳଦୀ ସାତଗୋଟି କଲେ, ଅରୁଆ ଚାଉଳ ସାତଗୋଟି କଲେ, ସୁବର୍ଣ୍ଣର ପୁସ୍ତା ଗଢ଼ାଇ ଆଣିଲେ । ସାନ ବୋହୂକୁ ଶାଶୁ କହିଲା, ଚାଉଳ ଛାଣିକରି ରଖ ଚୂନା କୁଟା ହେବ । ଏହାଶୁଣି ସାନବୋହୂ ଚାଉଳ ଆଣିବାକୁ ଗଲା । ଛାଣୁ ଛାଣୁ ଦୁଇଗୋଟି ଚାଉଳ ତୁଣ୍ଡରେ ପକାଇ ଦେଲା, କାହାରିକୁ ଜଣାନାହିଁ । ସେ ସମୟରେ ବଜ୍ର ମହାକାଳୀ ଦେବୀ ବାହାର ହୋଇ ତାହାର ହାତ ଧରି ପକାଇଲେ । କିଲୋ ଚଣ୍ଡାଳୁଣୀ ମୋ ଅମୁଣିଆ ଅଇଁଠା କଲୁ, ତୋ ଶାଶୁକୁ କହିବି । ସାଧବ ଘର ବୋହୂ କହିଲା ମାଗୋ ମୁଁ ନଜାଣି ଦୋଷ କଲି । ମୋର ଅପରାଧ କ୍ଷମାକର । ମୋତେ ଯାହା ଆଜ୍ଞା କରିବ ତାହା ମୁଁ ଆପଣଙ୍କୁ ଦେବି । ମୋ ଶାଶୁ ଆଗରେ କହିବ ନାହିଁ । ଏହା ଶୁଣି ବଜ୍ର ମହାକାଳୀ କହିଲେ ତୁ ସତ୍ୟକର । ସାଧବ ବୋହୂ ସତ୍ୟକଲା । ତୋର ଯେତେ ପୁତ୍ର ହେବ ମୋତେ ଦେବୁ । ସାଧବର ବୋହୂ ସ୍ୱୀକାର କଲା ।

